
Preso dauden pertsonen familiei eta auziperatuei dirulaguntzak emateko deialdiaren oinarriak 2010

Hitzaurrea
Dirulaguntza deialdi honen abiapuntua Nazioarteko, Europako eta Estatuko arauen oinarrizko printzipioetan, presoen gizarteratze eta normalizatze prozesuen inguruan zehaztutakotik abiatzen da. Hala, espetxeratuen tratamenduari buruzko Nazio Batuen gutxieneko arauen artean jasotakoak zigorrak ahalik eta kalte gutxien sorrarazten duten baldintzetan betetzea eskatzen du, eta horretarako, besteak beste, zigortuen gizarteratzea eta senideekiko kontaktua sustatzea bultzatu nahi da, espetxeratuaren gizarteratzeko jarrera eta gaitasuna ahalbidetze aldera. Horregatik, dirulaguntza honen asmoa da kontaktu hori bultzatzeko baliabideak eskaintzea, gizarte-errotzearekin gizarteratzearen helburuaren oinarrizko elementu gisa. 

1. artikulua. Xedea

Oinarri honen helburua da Gizarte Zerbitzu sailetik Lezoko Udalak eman ahal izango dituen laguntza arautzea, hain zuzen presoen senideei partzialki diruz laguntzeko espetxean dauden pertsonak bisitatu ahal izan ditzaten. Era berean E.A.Eko eta E.A.E.tik kanpoko auzitegietara joan behar duten auziperatuentzat garraiorako dirulaguntzak emango dira. 2010 urtean zehar egindako bisitak eta bidaiak diruz laguntzea da xedea.

Oinarri honen helburua betetzeko Lezoko Udalak bere aurrekontuetan finkatu du diru partida bat, 1 01.480.01.313.30 2010 00276.

2. artikulua. Edukia

Laguntzak ondorengo gastuak bideratzeko bakarrik izango dira: 

-presondegira bisitan joateagatik presoaren senidearen garraio gastuak.
-E.A.Eko eta E.A.E. tik kanpoko epaitegitara auziperatu moduan joan behar dutenen garraio gastuak.

3. artikulua. Onuradunak

Oinarri honen xede diren laguntzak jaso ahal izango dituzte:

1. Lezon erroldatuta dagoen presoaren senidea eta/edo auzipetua. Preso edo auzipetu bakoitzeko eskaera bakarra onartuko da.

2. Senide bezala aitortzen dira:senar-emaztea edo izatezko bikote harremana duen pertsona, gurasoak, seme-alabak, eta anai-arrebak.
4. artikulua. Dokumentazioa 

4.1. Aurkeztu beharreko dokumentazioa:

- Eskaera orria  (eredua eransten da)
- N.A. fotokopia edo eskatzailearen nortasuna egiaztatzen duen dokumentua

- Preso dagoen pertsonarekin duen ahaidetasuna edo harremana egiaztatzen duen dokumentua (familia liburua, izatezko bikote ziurtagiria…)

- Preso dagoen pertsona zein lekutan dagoen adieraztea (hau eskaera orrian jasoko da)

- Auziperatua dagoela eta nongo epaitegira joan behar duen erakusten duen agiria

4.2.Dirulaguntza zuritzeko:

- Diruz laguntzeko eskatuko den joan etorria egin duela egiaztatuko duen agiria (eredua eransten da). Agiri hau dirulaguntza zuritzeko garaian aurkeztu beharko da.

5. artikulua. Epea

Eskaerak urte guztian zehar egin ahalko dira. 

6. artikulua. Prozedura

- Dirulaguntza eskaera Lezoko Udaleko bulegoetan aurkeztuko da beharrezko dokumentazioarekin batera.

- Gizarte Zerbitzuek aurkeztutako dokumentazioa nahikoa ez dela ulertuz gero, hamar egunetako epea utziko dute interesatuek falta diren agiriak aurkezteko. Agiri horiek epe horretan ez badira jasotzen, ez dela dirulaguntza eskaerarik egon ulertuko da eta administrazio prozeduraren legeak dioenaren arabera jakinaraziko zaio interesatuari.

- Gizarte Zerbitzuetako departamentuko teknikariak txostena aurkeztuko dio arloko arduradun politikoari edo alkateari eta honek gaia aztertu ondoren Tokiko Gobernu Batzarrari egingo dio proposamena

- Tokiko Gobernu Batzarrak hartuko du dirulaguntzaren erabakia.

7. artikulua. Dirulaguntza zehazteko baremoa

Eskatzaileak araudi honetako 3. artikuluan jasotako baldintzak betetzen baditu eta eskaera egin ondoren, dirulaguntza jasotzeko eskubidea izango du. Dirulaguntza ondorengoa izango da:

- Lezotik familiartekoa dagoen espetxera zenbat kilometro dagoen (joan etorria) bider Lezoko Udalean kilometroko ordaintzen dena (0,29euro/km). Dirulaguntza hori, hilero  bi bidaiarengatik izango da, beraz gehienez urtean 24 bidaia lagunduko dira eskatzaile bakoitzeko.

- Epaiketak irauten duen bitartean epaiketa tokiraino dauden kilometroak (joan etorria) bider Lezoko Udalean kilometroko ordaintzen dena (0,29€/km.). Gehienez hilero lau bidaiarengatik izango da.

Garraio gastutzat hartuko dira, garraio publikoan nahiz norberaren ibilgailuan Lezotik presondegira edo/eta epaitegiraino egindako bidaiaren ondorioz sortutakoak. Hala eta guztiz ere, dirulaguntzak emate aldera, dirulaguntzak ez luke gaindituko garraio publikoan eta modalitaterik merkeenean garraio kostuaren %100. Irizpide honetatik kanpo geratuko dira E.A.E.tik kanpo egingo diren bidaia gastuak.

8. artikulua. Ordainketa

Ebazpena eman ondoren ordainduko zaio emandako dirulaguntzaren %80a. Beste %20a gastua zuritu ondoren ordainduko zaio (eskatzailearen, presoaren familia kideak sinatutako aitorpena onartuko da, egindako bisitari buruzkoa.). 

Dirulaguntza zuritzeko epea hurrengo urteko urtarrilak 15 arte da.

9. artikulua: Betekizunak

Preso dagoen pertsonaren eta bere senideen edo/eta auziperatuen egoeran egon daitezkeen aldaketak, dirulaguntzarekin zerikusia izan dezaketenak, Udaleko Gizarte Zerbitzuei jakinaraztea, eta hori behar bezala egiaztatzea. Horretarako, gehienez ere, 30 eguneko epea izango delarik, aldaketa hori gertatzen den unetik hasita.

10. artikulua. Oinarri  honetan sartu gabeko gaien ebazpena

Udaleko Gizarte Zerbitzuetako arduradun politikoak edo alkateak proposatuta, Tokiko Gobernu Batzarrak ebatziko ditu deialdi  honetan jasota ez dauden gaiak.

AZKEN XEDAPENA

1. Gizarte Zerbitzuetako zerbitzuak, aldian aldiko ekitaldi ekonomikoa amaitutakoan, dirulaguntza-programa honen azterketa egingo du.

2. Deialdi honek esaten ez duenari dagokionez, kontuan hartuko da Lezoko Udalaren dirulaguntzak arautzen dituen Ordenantzak ezartzen duena eta Herri Administrazioetako dirulaguntzak arautzen dituen 38/2003 Legearen xedapenak eta haren 887/2006 Araudia.

Lezo, 2010ko ekainaren 30an.

Haritz Salaberria Goikoetxea, alkatea

